
MAʼMURIY ISLOHOTLAR SHAROITIDA OLIY TAʼLIM 
TASHKILOTLARI FAOLIYATINI MAʼMURIY-HUQUQIY 

Annotatsiya. Oʻzbekiston Respublikasi Prezidentining 2023-yil 4-iyuldagi “Maʼmuriy islohotlar doirasida 
oliy taʼlim, fan va innovatsiyalar sohasida davlat boshqaruvini samarali tashkil qilish chora-tadbirlari 
toʻgʻrisida”gi PQ–200-sonli qarorida oliy taʼlim sohasidagi muhim islohotlar nazarda tutilgan. Maqolada 
ushbu maʼmuriy islohotlar asosida oliy taʼlim tashkilotlari faoliyatini maʼmuriy-huquqiy jihatdan tartibga 
solish borasidagi muammolar va ularning yechimi ilmiy-nazariy jihatdan tahlil qilinadi. Shuningdek, oliy 
taʼlim tashkilotlari faoliyatini maʼmuriy-huquqiy tartibga solishni tavsiflash maqsadida E.  Elmurodovning 
monografik tadqiqot ishida keltirilgan besh model koʻrib chiqiladi. Ilmiy-nazariy tahlillar shuni koʻrsatadiki, 
Oʻzbekistonda oliy taʼlimning aksariyat masalalari, jumladan, tashkilotni roʻyxatdan oʻtkazish, litsenziyalash, 
taʼlim mazmuni, akkreditatsiya, nazorat borasida ham davlatning kuchli taʼsiri bor. Shunga muvofiq tarzda 
xulosa qilish mumkinki, Oʻzbekistonda oliy taʼlimning Frans Van Vyut tavsiflagan “The State control model” 
deb nomlangan fransuz tajribasiga yaqin maʼmuriy boshqaruvi mavjud. Oliy taʼlim tashkilotlari faoliyatini 
maʼmuriy-huquqiy jihatdan tartibga solish ularni davlat roʻyxatidan oʻtkazish, nodavlat taʼlim tashkilotlariga 
litsenziya berilishi, akkreditatsiya va davlat tomonidan nazorat qilish kabi masalalarni oʻz ichiga oladi deb 
aytish mumkin. Maqolada, shuningdek, hozirgi kunda mamlakatimiz oliy taʼlimidagi mavjud bir qancha 
muammolar keltirib oʻtiladi. Oʻzbekistonda oliy taʼlim sohasini maʼmuriy-huquqiy jihatdan tartibga solish 
borasidagi mavjud muammolar yechimi boʻyicha bir qancha taklif-tavsiyalar beriladi.

Kalit soʻzlar: maʼmuriy islohot, oliy taʼlim tashkilotlari, maʼmuriy-huquqiy tartibga solish, oliy taʼlimni 
boshqarish modellari.

АДМИНИСТРАТИВНО-ПРАВОВОЕ РЕГУЛИРОВАНИЕ ДЕЯТЕЛЬНОСТИ ОРГАНИЗАЦИЙ 
ВЫСШЕГО ОБРАЗОВАНИЯ В УСЛОВИЯХ АДМИНИСТРАТИВНЫХ РЕФОРМ: 

НАУЧНО-ТЕОРЕТИЧЕСКИЙ АНАЛИЗ

Аннотация. В соответствии с постановлением Президента Республики Узбекистан «О мерах 
по эффективной организации государственного управления в сфере высшего образования, науки 
и инноваций в рамках административных реформ» от 4 июля 2023 года №  ПП–200 предусмотре-
ны важные изменения в сфере высшего образования. В статье на основе административных ре-
форм научно-теоретически проанализированы проблемы административно-правового регули-
рования деятельности высших образовательных организаций и пути их решения. Также в целях 
характеристики административно-правового регулирования деятельности организаций выс-
шего образования рассматриваются пять моделей, представленных в монографической иссле-
довательской работе Э.  Эльмуродова. Научно-теоретический анализ показал, что в Узбекистане 
государство оказывает существенное влияние на большинство вопросов высшего образования, 
включая регистрацию, лицензирование, образовательное содержание, аккредитацию и контроль 
организации. Соответственно, можно сделать вывод, что высшее образование в Узбекистане 
имеет административное управление, близкое к французскому опыту, описанному Франсом ван 
Вутом под названием state control model (модель государственного контроля). Отмечено, что ад-
министративно-правовое регулирование деятельности организаций высшего образования вклю-
чает такие вопросы, как их государственная регистрация, выдача лицензий негосударственным 
образовательным организациям, аккредитация и государственный контроль. В статье также 
рассмотрены некоторые проблемы высшего образования, существующие в настоящее время в 
нашей стране. Дан ряд предложений и рекомендаций по решению существующих проблем админи-
стративно-правового регулирования сферы высшего образования в Узбекистане.

Ключевые слова: административная реформа, организации высшего образования, 
административно-правовое регулирование, модели управления высшим образованием.

ADMINISTRATIVE AND LEGAL REGULATION OF THE ACTIVITY OF HIGHER EDUCATION 
ORGANIZATIONS IN THE CONDITIONS OF ADMINISTRATIVE REFORMS: SCIENTIFIC AND 

THEORETICAL ANALYSIS

Nematov Jurabek Nematilloevich,
Professor of the Department of

 Administrative and Financial Law,
Tashkent State University of Law, 

Doctor of Science in Law

Abstract. In the Decree of the President of the Republic of Uzbekistan dated July 4, 2023 “On measures 
for effective organization of state management in the field of higher education, science and innovation 
within the framework of administrative reforms” No. PD-200, important reforms in the field of education 
are envisaged. In the article, the problems of administrative-legal regulation of the activities of higher 
education organizations based on these administrative reforms and their solution from a scientific-
theoretical point of view are analyzed. Also, in order to describe the administrative and legal regulation 
of the activities of higher education organizations, five models presented in the monographic research 
work of E. Elmurodov are considered. Scientific and theoretical analyses show that the state has a strong 
influence on most issues of higher education in Uzbekistan, including organization registration, licensing, 
educational content, accreditation, and control. Accordingly, it can be concluded that in Uzbekistan there is 
an administrative management of higher education close to the French experience called “the state control 
model” described by Frans Van Vyut. It can be said that the administrative and legal regulation of the 
activities of higher education organizations includes issues such as their state registration, licensing of 
non-state educational organizations, accreditation, and state control. The article also mentions a number 
of current problems in higher education in our country. A number of suggestions are given for the solution of 
the existing problems of administrative and legal regulation of the field of higher education in Uzbekistan.

Keywords: administrative reform, higher education organizations, administrative-legal regulation, 
higher education management models.

Kirish
Mamlakatimizda qabul qilingan bir qan-

cha normativ-huquqiy hujjatlar, xususan, 
Oʻzbekiston Respublikasi Prezidentining 
2017-yil 7-fevraldagi “Oʻzbekiston Respubli-
kasini yanada rivojlantirish boʻyicha harakat-
lar strategiyasi toʻgʻrisida”gi PF–4947-sonli 
Farmoni, Oʻzbekiston Respublikasi Prezidenti-
ning 2022-yil 28-yanvardagi “2022–2026-yil-
larga moʻljallangan Yangi Oʻzbekistonning 
taraqqiyot strategiyasi toʻgʻrisida”gi PF–60-
sonli Farmoni, Oʻzbekiston Respublikasi Pre-
zidentining 2022-yil 21-dekabrdagi “Yangi 
Oʻzbekiston maʼmuriy islohotlarini amal-
ga oshirish chora-tadbirlari toʻgʻrisida”gi  
PF–269-sonli Farmoni, Oʻzbekiston Respub-
likasi Prezidentining 2023-yil 25-yanvardagi 
“Respublika ijro etuvchi hokimiyat organlari 
faoliyatini samarali yoʻlga qoʻyishga doir bi-
rinchi navbatdagi tashkiliy chora-tadbirlar 
toʻgʻrisida”gi PF–14-sonli Farmoni asosida 
muhim maʼmuriy islohotlar nazarda tutilgan 
edi. Shuningdek, Oʻzbekiston Respublikasi 
Prezidentining 2023-yil 4-iyuldagi “Maʼmuriy 
islohotlar doirasida oliy taʼlim, fan va innovat-
siyalar sohasida davlat boshqaruvini samara-
li tashkil qilish chora-tadbirlari toʻgʻrisida”gi 
PQ–200-sonli qarori oliy taʼlim sohasidagi 
muhim islohotlar tomon qoʻyilgan yana bir 
qadam boʻldi. 

Oliy taʼlim tashkilotlari faoliyatini maʼ-
muriy-huquqiy jihatdan tartibga solishda dav-
lat organlari bilan oʻzaro munosabatini toʻgʻri 
muvozanatda ushlash dolzarb hisoblanadi. 
Maʼmuriy islohotlar shuni koʻrsatmoqdaki, 
nodavlat oliy taʼlim tashkilotlari soni yildan 
yilga koʻpayib bormoqda. Hozirga qadar aso-
san davlat oliy taʼlim tashkilotlari doirasidagi 
maʼmuriy tartibga solishni yangilanayotgan 
shart-sharoitga, jumladan, yangi Konstitutsi-
yamiz asosidagi huquqiy reallikka, shuning-
dek, rivojlangan davlatlarning ilgʻor tajribasi-
ga ham muvofiq deb boʻlmaydi. Shunga koʻra, 
mazkur maqolada xorijiy mamlakatlarda 
mavjud boʻlgan eng tanilgan modellar tahlili 
asnosida Oʻzbekistonda maʼmuriy tartibga so-

lishning milliy modeliga xos taklif-tavsiyalar 
ishlab chiqish maqsad qilindi. 

Material va metodlar
Maqolada yuqoridagi maʼmuriy islohot-

lar asosida oliy taʼlim tashkilotlari faoliyatini 
maʼmuriy-huquqiy jihatdan tartibga solish 
muammolari va ularning yechimi ilmiy-naza-
riy jihatdan tahlil qilindi. Unda qiyosiy tahlil, 
formal-yuridik tahlil kabi metodlar qoʻllangan.

Tadqiqot natijalari
Maʼlumki, mustaqillikning ilk yillaridan 

2022-yil oxiriga qadar taʼlim sohasida Xalq 
taʼlimi (maktab), Oliy va oʻrta maxsus taʼlim 
(oliy va kasb-hunar taʼlimi), shuningdek, 
2017-yildan soʻng esa Innovatsion rivojlan-
tirish, Maktabgacha taʼlim vazirliklari ham 
mavjud edi. 2022-yil oxirida amalga oshirilgan 
maʼmuriy islohotlar natijasida esa yuqoridagi 
vazirliklarning barchasi hamda Oliy attestat-
siya komissiyasi, Taʼlim sifatini baholash ins-
peksiyasi, Davlat test markazi kabi bir necha 
vazirlik va idoralar yagona vazirlik doirasida 
birlashtirildi. Biroq tan olish kerakki, nomi bir 
vazirlikka birlashgan boʻlsa-da, aksariyat va-
zifa, funksiyalar u yoki bu tarzda ushbu idora-
lar zimmasida qoldi, deb aytish mumkin.

Oliy taʼlim sohasini maʼmuriy boshqarish 
boʻyicha amalga oshirilgan ilmiy tahlillar 
shuni koʻrsatmoqdaki, samarali boshqaruvni 
tashkil etish borasida rivojlangan davlatlar 
tajribasida bir necha modellar mavjud. Bu bo-
rada E.  Elmurodov oʻz monografik tadqiqot 
ishida beshta model haqida fikr yuritgan [1, 
23-24 b.]. 

E. Elmurodovga koʻra, birinchi model – 
Klarkning uchburchak modelidir (Clarkʼs 
Triangle Model). Burton Klark (1921–2009) 
amerikalik olim boʻlib, ushbu nazariyasiga 
1983-yilda asos solgan [2, 143-b]. Nazariya-
ning asosiy mohiyati shundaki, oliy taʼlimdagi 
siyosat va boshqaruv hukumat-bozor-aka-
demik oligarxiyasidan iborat uchta institut 
oʻrtasidagi oʻzaro mutanosiblik natijasida sa-
marali boshqariladi yoki inqirozga yuz tutadi. 

Ikkinchisi evristik model boʻlib, mazkur 
nazariyaning asoschisi Luzan universiteti pro-

fessori Ditmar Braundir [3, 87–100 b]. Braun 
oʻz nazariyasida Klark uchburchagidagi oliy 
taʼlim muassasalari (akademik oligarxiya) ish-
tirokini chuqur tahlil qiladi va uning taʼsirini 
ikki toifaga boʻladi: 

a) oliy taʼlim tashkilotlari zamonaviy ja-
miyatlarning ijtimoiy hamjihatligi va iqtiso-
diy taraqqiyotiga hissa qoʻshadi. Oliy taʼlim 
tashkilotlari institutsion avtonom boʻlib, 
olimlar va tadqiqotchilar oʻz bilim hamda 
koʻnikmalarini ixtiyoriy ravishda jamiyat 
taraqqiyoti uchun safarbar qiladilar. Olim-
lar siyosiy va byurokratik bosimlar taʼsirida 
boʻlmaydi, ularning akademik erkinliklari 
taʼminlanadi. Oliy taʼlim tashkilotlarining er-
kinligini taʼminlash davlat zimmasida boʻladi. 
Davlat oliy taʼlim tashkilotini nazorat qilish 
emas, balki oʻz oldiga qoʻygan maqsad va va-
zifalarini bajarishida koʻmak beradi. Ushbu 
qarash Yevropa va Amerika qitʼasining aksa-
riyat davlatlariga tegishli, deb aytish mum-
kin; 

b) oliy taʼlim tashkilotlariga utilitar 
maʼnoda davlatning iqtisodiy, ijtimoiy va siyo-
siy maqsadlariga erishishiga xizmat qiluvchi 
davlat boshqaruvi instituti sifatida qaraladi. 
Bunda oliy taʼlim tashkilotlari oʻz ilmiy-inno-
vatsion faoliyatini hukumat olib borayotgan 
siyosat (islohotlari)ni muvaffaqiyatli amalga 
oshirish uchun ishlatadi. Shunga koʻra, oliy 
taʼlim tashkilotining (OTT) akademik va bosh-
qaruvdagi erkinligi cheklanadi [1, 24–30-b]. 

E.  Elmurodovga koʻra, uchinchi model – 
Dobbins va Nillning oliy taʼlimni boshqarish-
ning qiyosiy-tahliliy modeli. U 2014-yilda 
Dobbins va Nill tomonidan ishlab chiqilgan [4, 
43-b]. Dobbins va Nill bu nazariyasini Klark-
ning “Boshqaruvning uchburchak modeli” ta-
moyillari asosida rivojlantirgan va oliy taʼlim 
boshqaruvini quyidagi 3 ta keng qamrovli 
toifaga ajratgan: 1) bozorga yoʻnaltirilgan mo-
del (the market-oriented model); 2) davlatga 
yoʻnaltirilgan – markazlashgan model (the 
state-centered model); 3) akademik oʻz-oʻzini 
boshqarish modeli (the academic self-rule mo-
del). 

Dobbins va Nill yuqoridagi 3 ta toifaga 
qoʻshimcha ravishda yana uchta oʻzgaruvchan 
xususiyatni ham integratsiya qilish haqida 
fikr yuritadi, yaʼni: 1)  universitetning tash-
kiliy tarkibi, shakli hamda kadrlar va moliya-
lashtirish masalalari; 2)  davlatning tartibga 
soluvchi mexanizmlari va yondashuvlari; 3) 
oliy taʼlim muassasalari bilan ish beruvchilar 
va jamiyatdagi boshqa tashkilotlar oʻrtasidagi 
munosabatlar. Oʻz nazariyalarini yaratish-
da Dobbins va Nill oliy taʼlim muassasalari-
ning avtonomiyasi toʻgʻrisida ham toʻxtalib 
oʻtishgan. Berdaxlning tartibiy va mazmunan 
avtonomiyasi tushunchalariga qoʻshimcha ra-
vishda, ular kadrlar va moliyaviy erkinlikning 
muhimligini ham taʼkidlaydi [1, 30-32-b]. 

E. Elmurodovga koʻra, toʻrtinchi mo-
del asoschisi – gollandiyalik olim Frans Van 
Vyutdir. Vyut dunyo mamlakatlarining oliy 
taʼlim tizimini boshqarish shakllari va xu-
susiyatlaridan kelib chiqib, ularni quyidagi 
toifalarga ajratdi: davlat tomonidan nazorat 
qilinadigan model (The State control model); 
davlat tomonidan tartibga solinadigan model 
(The State Supervising Model). Bu ikki toifa 
davlatning boshqarish jarayonidagi taʼsir da-
rajasiga qarab farqlanadi. Van Vyutning fik-
richa, oliy taʼlim tizimining davlat tomonidan 
nazorat qilinadigan modeli Yevropa davlat-
laridagi anʼanaviy boshqaruv uslubi boʻlib, u 
“kontinental model” deb ham ataladi. Klark 
ham “kontinental model” atamasini oʻz ilmiy 
ishlarida qoʻllaydi va bunda u davlat bilan uni-
versitet ichki tuzilmalari (kafedra va dekanat-
lar) vakolatlarining integratsiyasini nazarda 
tutadi. 

Van Vyutning nazariyasiga asosan, davlat 
tomonidan nazorat qilinadigan modelda oliy 
taʼlim boshqaruv tizimi hukumat tomonidan 
shakllantiriladi, boshqariladi va moliyalashti-
riladi. Boshqaruv jarayonida davlat eng asosiy 
va taʼsir doirasi keng institut/ishtirokchi hi-
soblanadi. Bu tizimga yaqqol misol – Fransiya 
tajribasidir. Fransiyada taʼlim vazirligi sifatni 
baholash mezonlari, oʻquv jarayonlari, ilmiy 
daraja talablari, imtihon tizimi, taʼlim soha-

sidagi kadrlarni tayinlash kabi muhim ma-
salalarni tartibga soladi. Federal boshqaruv 
tizimidagi davlatlarda, masalan, Germaniya 
va AQShda nazorat quyi – milliy darajaga tu-
shirilgan. 

Klark Van Vyutning ushbu nazariyasiga 
munosabat bildirgan va uning fikricha, kon-
tinental modelda oliy taʼlim tizimini boshqa-
rishda ishtirok etadigan institutlarning taʼsiri 
shunday taqsimlanadi: markaziy davlat ap-
parati kuchli →, oraliq boshqaruv institutlari 
oʻrtacha→, quyi struktura, yaʼni kafedralar, 
kengashlar kuchli taʼsir doirasiga ega boʻladi. 
Kontinental modelda, Van Vyutning fikricha, 
davlat oliy taʼlim tashkilotiga oʻziga kerakli 
kadrlarni tayyorlab beradigan manba sifatida 
qaraydi. Shuningdek, davlat bozordagi kadrlar 
ehtiyojini oʻrganib, oliy taʼlim tashkilotlari or-
qali zarur kadrlarni yеtishtiradi va shu usulda 
bozordagi kadrlar siyosatini ham nazorat qi-
ladi. Bu esa davlatning oʻz siyosatini legitim-
lashtirish va iqtisodiyotni boshqarishdagi is-
lohotlarini amalga tatbiq etishda muhim omil 
hisoblanadi. 

Davlat tomonidan tartibga solinadigan 
boshqaruv modeli deganda Van Vyut konti-
nental modelga nisbatan davlatning taʼsiri 
kam boʻlgan tizimni nazarda tutadi. Bu tizim-
ga misol tariqasida u AQSh va Buyuk Britani-
ya tajribasini keltiradi. Albatta, oxirgi yillarda 
Buyuk Britaniyada oliy taʼlimni boshqarishda 
oʻzgarishlar yuz bergan boʻlsa-da, Britaniya 
taʼlim tizimida davlatning taʼsiri nisbatan kam. 
Davlat tomonidan tartibga solinadigan tizim-
da oraliq boshqaruv institutlari, yaʼni univer-
sitet maʼmuriyati va kengashlar hamda kafed-
ralar oʻrtasidagi munosabat uzviy bogʻlangan 
boʻladi. Oliy taʼlim tizimini boshqarishda 
korporatsiyalar tuziladi. Har bir OTT qabul 
mezonlari, oʻquv jarayoni va kadrlar salohi-
yatini mustaqil shakllantiradi. Taʼkidlash joiz-
ki, bu modelga kiradigan mamlakatlarda oliy 
taʼlimni boshqarishda davlatning roli quyida-
gi omillar taʼsirida qisqarib bormoqda: oliy 
taʼlim muassasalariga davlat tomonidan ajra-
tilgan mablagʻlarning qisqarib borishi; taʼlim 

sifatining erishilgan natijalar koʻrsatkichi 
asosida baholanishi tendensiyasining rivoj-
lanishi; oliy taʼlim tizimini boshqarishda tad-
birkorlik subyektlariga oid iyerarxiya tamo-
yillarining kirib kelishi va universitet-sanoat 
munosabatlari rivojlanishi. Van Vyut nazari-
yasida davlatdan mutlaqo mustaqil ravishda 
boshqariladigan oliy taʼlim tizimi toʻgʻrisida 
mulohaza yuritilmaydi. OTT erkin faoliyat 
yuritsa-da, davlat uni ragʻbatlantirishi, taʼlim 
sifatini nazorat qilishi, jarayonlar shaffofligini 
taʼminlashi va amaldagi tartiblarga rioya qi-
linishini nazorat qilishi lozimligi taʼkidlanadi  
[1, 32–34-b].

Beshinchi model – Glonikal agentlik 
taʼlimoti (A glonical agency heuristic). Ushbu 
taʼlimot asoschilari Avstraliyaning Monash 
universiteti professori Simon Morginson va 
AQShning Arizona universiteti professori Gari 
Rodes boʻlib, “Glonikal” ingliz tilidagi “global, 
national, local” (global, milliy va mahalliy) 
soʻzlaridan olingan. Ushbu taʼlimot Burton 
Klark gʻoyalari asosida rivojlantirilgan boʻlsa-
da, oliy taʼlimni boshqarishni globalizatsiya 
jarayonlari taʼsirida oʻrganadi va tahlil qiladi. 
Glonikal boshqaruv nazariyasiga koʻra, oliy 
taʼlimni joriy etish, boshqarish va isloh etish-
da nafaqat “davlat, akademik oligarxiya va 
bozor” ishtiroki, qolaversa, global qadriyat-
larning taʼsiri eʼtiborga olinishi lozim. Olim-
larning fikricha, oliy taʼlim tizimi allaqachon 
mahalliy va milliy darajadan chiqib, xalqaro 
jarayon sifatida shakllanib boʻlgan. Oliy taʼlim 
tizimini boshqarishda bugungi kunda amalga 
oshirilayotgan islohotlarda liberalizm, neoli-
beralizm va akademik kapitalizm qadriyatlari 
singib bormoqda. Masalan, davlat budjetidan 
oliy taʼlimga ajratilayotgan subsidiyalarning 
muntazam qisqarib borayotgani, oliy taʼlim 
muassasalariga moliyaviy mustaqillik berish 
tendensiyasining avj olishi, xususiy universi-
tetlar va davlat-xususiy sektor sherikligi kabi-
larning rivojlanayotgani buning yaqqol isboti-
dir. Shuningdek, oliy taʼlim sohasidagi “davlat 
va oliy taʼlim”, “oliy taʼlim va bozor” hamda 
“davlat va bozor” munosabatlari shakllanga-

ni ham glonikal agentlik taʼlimotida nazarda 
tutilgan neoliberalizm gʻoyalarining amalda 
qoʻllanayotganidan darak beradi. 

S. Morginson va G. Rodeslarning fikricha, 
oliy taʼlim tizimi keskin globallashib ketishi 
natijasida milliy tizimlarda Jahon Banki, Yev-
ropada xavfsizlik va hamkorlik tashkiloti, Yev-
ropa Ittifoqi va boshqa xalqaro tashkilotlar-
ning taʼsiri ortib bormoqda. Xalqaro tashkilot-
lar turli kreditlar, grantlar va boshqa loyiha-
lar orqali mahalliy taʼlim tizimini isloh qilish 
jarayonlariga taʼsir koʻrsatishmoqda. Glonikal 
agentlik nazariyasiga koʻra, jahonda mehnat 
bozorining xalqarolashuvi ham aynan oliy 
taʼlim tizimining xalqaro standartlar va talab-
lar asosida isloh qilinishiga sabab boʻlmoqda. 
Shuning uchun ham ayni paytda koʻplab mil-
liy va mahalliy oliy taʼlim muassasalari jahon 
bozorida talab etilayotgan kadrlarni tayyor-
lashga harakat qilishmoqda. Ayrim xorijiy 
universitetlar esa oʻz filiallarini boshqa dav-
latlarda ochish yoki satellik kampuslar orqali 
professional kadrlarni tayyorlamoqda. Bu esa 
oʻz navbatida xalqaro universitetlarga katta 
daromad manbayi ham boʻlmoqda. 

S. Morginson va G. Roudeslarning ilmiy 
nazariyalari oliy taʼlimda nafaqat mahalliy va 
milliy, qolaversa, xalqaro omillarni hisobga 
olishni nazarda tutadi [5, 281–309-b.]. Bu na-
zariya bugungi oliy taʼlim mahalliy yoki milliy 
emas, xalqaro tizimga aylangan fenomen eka-
nini isbotlab bergan taʼlimot sifatida tan olin-
ganligi E. Elmurodovning monografik tadqi-
qotida keltirib oʻtiladi  [1, 35–36-b.].

Ushbu tahlillardan koʻrish mumkinki, oliy 
taʼlimni boshqarishning turli koʻrinishlari 
mavjud. Oʻzbekistonda oliy taʼlimga oid aksa-
riyat masalalar davlat nazoratida deb aytish 
mumkin. OTTlarini boshqarishda rektor aso-
siy oʻrinni egallaydi, chunki tashkilot rahbari 
va ish beruvchi sifatida u oʻziga kerakli xodim-
ni tanlay oladi. Bu masalada rektorga nisbatan 
deyarli hech qanday cheklov yoʻq deb aytish 
mumkin. Prorektor yoki ayrim mansabdor 
shaxslarni tayinlashda Oliy taʼlim, fan va in-
novatsiyalar vazirligi yoki sohaviy vazirlik-

idoralar taʼsirini koʻrish mumkin xolos. Bun-
dan tashqari, taʼlim mazmuni, sifati, akkredi-
tatsiya, nazorat masalalarida ham davlatning 
kuchli taʼsirini koʻrish mumkin. Shunga koʻra, 
Oʻzbekistonda oliy taʼlimning Frans Van Vyut 
tavsiflagan “The State control model” deb nom-
langan fransuz tajribasiga yaqin maʼmuriy 
boshqaruvi mavjudligi haqida xulosa qilish 
mumkin.

Statistik maʼlumotlarga koʻra, Oʻzbekiston-
da oliy taʼlim tashkilotlari soni 213  tani, shun-
dan nodavlat taʼlim tashkilotlari 67  ta, xorijiy 
universitetlar filiallari 30  tani tashkil etmoqda  
[18]. Raqamlar shuni koʻrsatmoqdaki, OTTlari 
nafaqat davlat tomonidan, balki davlatga qa-
rashli boʻlmagan subyektlar tomonidan ham 
tashkil etilmoqda. Shundan kelib chiqadigan 
boʻlsak, ushbu sohadagi maʼmuriy-huquqiy 
munosabatlarni tartibga solishni yuqorida 
keltirib oʻtilgan ilgʻor xorijiy tajriba asosida 
yangilashga ehtiyoj tugʻilmoqda va buni yangi 
tahrirdagi Konstitutsiyamiz ham taqozo et-
moqda, deb aytish mumkin.

Tadqiqot natijalari tahlili
Oʻzbekiston Respublikasi Prezidentining 

2019-yil 8-oktabrdagi “Oʻzbekiston Respubli-
kasi oliy taʼlim tizimini 2030-yilgacha rivojlan-
tirish konsepsiyasini tasdiqlash toʻgʻrisida”gi 
PF–5847-sonli Farmoni  va boshqa normativ 
hujjatlarga nazar tashlaydigan boʻlsak, sobiq 
ittifoq davridan beri davlatning kuchli nazo-
ratida boʻlib kelgan oliy taʼlimni akademik 
va moliyaviy mustaqil qilishga intilish bor-
ligini koʻrishimiz mumkin. Bundan tashqari, 
Oʻzbekiston Respublikasining 2023-yilgi ya-
ngi tahrirdagi Konstitutsiyasi 51-moddasida 
ham fuqarolar davlat taʼlim tashkilotlarida 
tanlov asosida davlat hisobidan oliy maʼlumot 
olishga haqli ekanligi, oliy taʼlim tashkilot-
lari qonunga muvofiq akademik erkinlik, 
oʻzini oʻzi boshqarish, tadqiqotlar oʻtkazish 
va oʻqitish erkinligi huquqiga egaligi mustah-
kamlab qoʻyilgan.

Oliy taʼlim tashkilotlari faoliyatini 
maʼmuriy-huquqiy jihatdan tartibga solish 
ularni davlat roʻyxatidan oʻtkazish, nodav-

lat taʼlim tashkilotlariga litsenziya berilishi, 
akkreditatsiya va davlat tomonidan nazorat 
qilish kabi masalalarni oʻz ichiga oladi, deb 
aytish mumkin  [6, 90–110-b; 7, 41–47-b; 8, 
118–129-b; 9, 61–66-b].

Huquqshunos olimlarimizdan B.  Qodi-
rovning ilmiy ishida AQSh, Germaniya, Buyuk 
Britaniya misolida amalga oshirilgan tahlil-
lardan koʻrish mumkinki, rivojlangan xorijiy 
mamlakatlarda oliy taʼlim tashkilotlari aso-
san oʻzini oʻzi boshqarish tizimi orqali hara-
kat qiladi  [10, 65–68-b]. Mazkur davlatlarda 
davlat organlari tomonidan oliy taʼlim tash-
kilotiga litsenziya berish yoki ularning ichki 
boshqaruvi, moliyaviy hamda akademik ma-
salalarini belgilashga maxsus vakolatli vazir-
lik yoki boshqa koʻrinishdagi davlat organi-
ning maʼmuriy aralashuvi kuzatilmaydi [11, 
96–102-b].

Nazarimizda, maktab taʼlimidan farqli ra-
vishda oliy taʼlimda davlatning kuchli nazorat 
yoki maʼmuriy aralashuvi sobiq sovet davri-
dan farqli ravishda bugungi kunda oʻz ahami-
yatini yoʻqotgan, buni Oʻzbekiston Respubli-
kasining yangi tahrirdagi Konstitutsiyasi 50- 
hamda 51-moddalari mazmunidan ham ang-
lash mumkin. Oliy taʼlimda taʼlim oluvchilar 
ham voyaga yetgan, oʻzi mustaqil qaror qabul 
qila oladigan talaba yoshlardan iborat. Shun-
ga koʻra, bugun oliy taʼlimni davlat tomonidan 
kuchli maʼmuriy nazoratda ushlashga ehtiyoj 
qolmadi. Konstitutsiyaning 51-moddasi ayni 
shu reallikdan kelib chiqib, oliy taʼlim sohasi-
ni maʼmuriy-huquqiy tartibga solishning so-
biq ittifoq davridan farq qiladigan yangicha 
modelini joriy etishni taqozo etmoqda, deyish 
mumkin.

Oliy taʼlim sohasini huquqiy jihatdan tad-
qiq qilib kelayotgan K.  Gʻoziyevning ilmiy 
ishlarida ham yangicha modelni joriy etish 
zarurati sifatida hozirgi kunda mamlakatimiz 
oliy taʼlimidagi mavjud bir qancha muammo-
lar, jumladan, aholining savodxonlik darajasi 
pastligi, qabul kvotalarining davlat tomonidan 
belgilanishi, salohiyatli kadrlarning asosan 
xorijga chiqib ketayotganligi, pedagog xodim-

larning muntazam ravishda oʻquv ishlariga 
bogʻliq boʻlmagan tashkiliy ishlarga jalb qili-
nishi, xorijiy adabiyotlarni oʻrganish borasida 
talabalarning ingliz tilini bilish darajasi past-
ligi, har bir oliy taʼlim tashkiloti bozor iqtiso-
diyoti talab-taklifiga qarab mustaqil ravishda 
oʻquv reja va dasturlarni belgilay olmasligi, 
toʻliq moliyaviy mustaqillik yoʻqligi sabab-
li oliy taʼlim tashkilotlari oʻrtasida raqobat-
ning mavjud emasligi kabi muammolar sanab 
oʻtilganini koʻramiz [12, 135-136- b]. 

QS Universities Rankings xalqaro univer-
sitetlar oʻrniga oid reytingga qaraydigan 
boʻlsak, Oʻzbekistondan 2024-yil holatiga 
koʻra, bor yoʻgʻi ikkita oliy taʼlim tashkiloti 
(Toshkent irrigatsiya va qishloq xoʻjaligini 
mexanizatsiyalash muhandislari Milliy tad-
qiqot universiteti– 547-oʻrinda hamda Mirzo 
Ulugʻbek nomidagi Oʻzbekiston Milliy univer-
siteti – 781–790-oʻrinlarda) mazkur nufuzli 
reytingga kirganini koʻrishimiz mumkin [13].

Xulosalar
Yuqoridagi tahlillardan kelib chiqib, mam-

lakatimizda oliy taʼlim sohasini maʼmuriy-
huquqiy jihatdan tartibga solish borasida qu-
yidagi taklif-tavsiyalarni berish mumkin.

Birinchidan, oliy taʼlim tashkilotlari faoli-
yatini maʼmuriy-huquqiy jihatdan tartibga so-
lishning kuchli davlat nazorati va aralashuviga 
asoslangan sovet davri tajribasidan toʻliq voz 
kechib, nisbatan liberal tartibga solish modeli 
boʻlmish yuqorida tahlili keltirilgan modellar-
ning biriga, jumladan, Dobbins va Nillning oliy 
taʼlimni boshqarishning  akademik oʻz-oʻzini 
boshqarish modeli (the academic self-rule mo-
del)ga oʻtish taklif etiladi[14, 105–125-b; 15, 
10–16-b; 16, 59–71-b].

Ikkinchidan, oliy taʼlim tashkilotlari fao-
liyatini litsenziyalash va akkreditatsiyalash-
ning mavjud tizimini toʻliq qayta koʻrish, unda 
yangi tahrirdagi Konstitutsiyamiz 51-mod-
dasida belgilangan oliy taʼlim tashkilotlari-
ning qonunga muvofiq akademik erkinlik, 
oʻzini oʻzi boshqarish, tadqiqotlar oʻtkazish va 
oʻqitish erkinligi huquqiga egaligini aks etti-
rish tavsiya qilinadi.

Uchinchidan, oliy taʼlim muassasalarining 
moliyaviy mustaqilligini keskin kuchaytirish 
hamda davlat tomonidan grantlar ajratish as-
nosidagi moliyaviy boshqaruvning yangicha 
modellarini joriy etish ham masalaga yaxshi 
yechim boʻla oladi  [17, 24–33 b].

Toʻrtinchidan, maʼmuriy huquq sohasi-
ga oid ilmiy tadqiqotlar doirasida oliy taʼlim 
tashkilotlarini maʼmuriy-huquqiy jihatdan 
tartibga solishga oid monografik tadqiqotlar-
ni koʻpaytirish zarur. Mazkur tadqiqotlar doi-

rasida oliy taʼlim tashkilotlarini roʻyxatdan 
oʻtkazish, litsenziyalash, akkreditatsiya, litsen-
ziya talab va shartlariga rioya qilinayotganini 
nazorat qilish (tekshirish), oliy taʼlim tashkiloti-
ning ichki boshqaruvi, moliyaviy mustaqillik va 
uning chegaralarini aniqlash, akademik erkin-
lik, oʻzini oʻzi boshqarish, tadqiqotlar oʻtkazish 
va oʻqitish erkinligi huquqining maʼmuriy-
huquqiy tavsifi, mazmuni hamda chegaralarini 
belgilashga oid ilmiy muammolarni tadqiq qi-
lish bugungi kunning dolzarb ehtiyojidir.

